
နောက်ခံအခြေအနေ
ကျန်းမာရေးကဏ္ဍသည် ဆယ်စုနှစ်ပေါင်းများစွာ မျက်ကွယ်ပြုခံရပြီးနောက် ပြည်သူလူထု၏ ကျန်းမာရေးအခြေအနေတိုးတက်ရန် 
အလို့ငှာ ကြိုးပမ်းမှုများကို လတ်တလောအချိန်ကာလတွင် အားစိုက်ဆောင်ရွက်လျှက်ရှိပါသည်။ အဆိုပါကြိုးပမ်းမှုများကြောင့် 
ကျန်းမာရေးအတွက် အစိုးရ အသုံးစရိတ်သည် ၂ဝဝ၉ ခုနှစ်တွင် ဂျီဒီပီ၏ ၀.၂ ရာခိုင်နှုန်း (ကမ္ဘာ့အနည်းဆုံး) ဖြစ်ခဲ့ရာမှ ၂ဝ၁၄ 
ခုနှစ်တွင် ဂျီဒီပီ၏ ၁ ရာခိုင်နှုန်းကျော် ဖြစ်လာခဲ့သည်။ ငှက်ဖျား၊ တီဘီ၊ ခုခံအားကျဆင်းမှုရောဂါ အစ ရှိသည့် ကူးစက်ရောဂါများ 
ကာကွယ်နှိမ်နင်းရေး လုပ်ငန်းစဉ်တွင်လည်း ထင်သာမြင်သာသည့် တိုးတက် အောင်မြင်မှုများရရှိခဲ့သည်။ သို့သော်လည်း 
ဂရုစိုက်ဖြေရှင်းရမည့် စိန်ခေါ်မှုများက ကျန်းမာရေး ကဏ္ဍတွင် ရှိနေဆဲသာ။

မြန်မာ့လူ့ဘောင်အဖွဲ့အစည်း၏ ကျန်းမာရေးအခြေအနေသည် နိမ့်ကျဆဲ၊ ဒေသတွင်းနိုင်ငံများနှင့် ယှဉ်သာနိုင်စွမ်း နည်းပါးဆဲ 
ဖြစ်သည်။ ပမာအားဖြင့် မြန်မာနိုင်ငံ၏ ခန့်မှန်းလူ့သက်တမ်းသည် ၆၄.၇ နှစ်ဖြစ်ပြီး အာဆီယံဒေသတွင်း အနိမ့်ပါးဆုံးဖြစ်၍ 
နေသည်။ အဆိုပါ ပျမ်းမျှကြိတ်နှုန်းများ၏ နောက်ကွယ်တွင် ဒေသန္တရ၊ လူမျိုးစုနှင့် လူမှု စီးပွားဆိုင်ရာ ကွာဟချက်များစွာက 
ပုန်းကွယ်နစ်မြုပ်၍နေသေးသည်။

မြန်မာ့ကျန်းမာရေးစနစ်သည် လတ်တလော စိန်ခေါ်မှုများစွာဖြင့် ရင်ဆိုင်ကြုံတွေ့စေရပါသည်။ အဆိုပါ စိန်ခေါ်မှုများ၏ 
ပြဿနာရင်းမြစ်သည် ကျန်းမာရေးအတွက် အဓိကသွင်းအားစုများဖြစ်သည့် လူ့စွမ်းအားအရင်းအမြစ်၊ ကျန်းမာရေး စောင့်ရှောက်မှု 
အတွက် အခြေခံ အဆောက်အအုံ၊ အဓိကဆေးဝါးရရှိမှု၊ ဘဏ္ဍာငွေကြေးအရင်းအမြစ် စသည်တို့ရရှိ ဖြန့်ကျက်ထားနိုင်စွမ်းတို့ 
ဖြစ်သည့်အပြင် သော့ချက်လုပ်ငန်းဆောင်တာများ ဖြစ်သည့် ထောက်ပံ့စောင့်ကြပ်စနစ်၊ လူနာညွှန်းပို့စနစ်၊ ဆေးနှင့်ဆေးပစ္စည်းထောက်ပံ့ 
ပို့ဆောင်စနစ်၊ ကျန်းမာရေးသတင်းအချက်အလက် စီမံခန့်ခွဲမှု၊ ပြည်သူ့ ဘဏ္ဍာစီမံခန့်ခွဲမှုများ အားပျော့ခြင်းတို့လည်း ပါဝင်သည်။ 
စနစ်အပေါ် ခြုံငုံသုံးသပ်နိုင်စွမ်း၊ ခေါင်းဆောင်မှုနှင့် ပွင့်လင်း မြင်သာမှုဆိုင်ရာ အကန့်အသတ်များကလည်း အဆိုပါ စိန်ခေါ်မှုများကို ပိုမို 
အားကောင်း ကြီးထွားလာစေခဲ့ပါသည်။

လက်ရှိအချိန်တွင် မြန်မာနိုင်ငံသည် အစိုးရအသုံးစရိတ်၏ ၃.၆၅ ရာခိုင်နှုန်းကိုသာ ကျန်းမာရေးဘတ်ဂျက်အဖြစ် အသုံးပြုနေပြီး အဆိုပါ 
ရာနှုန်းသည် ဒေသစံနှုန်း ကမ္ဘာ့စံနှုန်းများအရ လွန်စွာနည်းပါးလျှက်ရှိနေသေးသည်။ အကျိုးဆက်အရ ကျန်းမာရေးဆိုင်ရာ အဓိက 
ဘဏ္ဍာရင်းမြစ်သည် အိမ်ထောင်စုများ၏ တိုက်ရိုက်ကျခံသုံးစွဲငွေဖြစ်လာခဲ့ပြီး ထိုသို့ ကျခံသုံးစွဲရသဖြင့် ဆင်းရဲမွဲတေခြင်းနှင့်ကြုံတွေ့နိုင်သ
လို လိုအပ်သည့် ကျန်းမာရေးစောင့်ရှောက်မှုများကို မရရှိနိုင်အောင် ပိတ်ပင်တားဆီးထားသကဲ့သို့လည်း ဖြစ်၍နေသေးသည်။

အမျိုးသားကျန်းမာရေး စီမံကိန်း
၂၀၁၇ - ၂၀၂၁

၁၅၊ ဒီဇင်ဘာ၊ ၂ဝ၁၆

ရည်မှန်းချက်ပန်းတိုင်များ

National Health Plan 

လူသားအားလုံး လိုအပ်သည့် ကျန်းမာရေးစောင့်ရှောက်မှုကို အရည်အသွေးပြည့်ဝစွာနှင့် ငွေကြေးအခက်အခဲမရှိ ရယူနိုင်စွမ်းဟု 
အဓိပ္ပါယ်ဖွင့်ဆိုထားသော လူတိုင်းလက်လှမ်းမီနိုင်သည့် ကျန်းမာရေးလွှမ်းခြုံမှုသည် ကမ္ဘာ့ဦးစားပေးဖွံ့ဖြိုးမှု လမ်းကြောင်းတစ်ခု ဖြစ်သည့် 
အားလျော်စွာ မြန်မာနိုင်ငံအနေဖြင့်လည်း အဆိုပါပန်းတိုင်ကို လှမ်းကိုင်နိုင်ရေးအတွက် အရှိန်မြင့်ကြိုးပမ်းချက်များကို နိုင်ငံရေးအရ ကတိ 
ကဝတ် ပြုခဲ့ပြီးဖြစ်ပါသည်။ အမျိုးသားကျန်းမာရေးစီမံကိန်းသည် မိမိတို့နိုင်ငံ၏ ကျန်းမာရေးစနစ်ကို ကြံခိုင်တောင့်တင်းစေပြီး လူတိုင်း 
လက်လှမ်းမီ ကျန်းမာရေးလွှမ်းခြုံမှုလမ်းကို လျှောက်လှမ်းရာတွင် နွမ်းပါးသူဦးစားပေးသည့်လမ်းကို ရွေးချယ်ခဲ့ပါသည်။

ထို့ကြောင့်လည်း အမျိုးသားကျန်းမာရေးစီမံကိန်း (၂ဝ၁၇-၂ဝ၂၁) ၏ အဓိကပန်းတိုင်သည် ၂ဝ၂ဝ-၂ဝ၂၁ ဘဏ္ဍာနှစ်တွင် မြန်မာနိုင်ငံသူ 
နိုင်ငံသား အားလုံးအတွက် အခြေခံအကျဆုံးသော မရှိမဖြစ် ကျန်းမာရေးစောင့်ရှောက်မှုများကို ငွေကြေးကုန်ကျမှုနည်းပါးစွာဖြင့် နေရာ 
မရွေး ဒေသမရွေး ပေးစွမ်းနိုင်ရေးဖြစ်ပေသည်။ အဆိုပါပန်းတိုင်ကို ရရှိရေးအတွက် အမျိုးသားကျန်းမာရေး စီမံကိန်းသည်
•	 ကျန်းမာရေးစောင့်ရှောက်မှုစီမံချက်များ 
•	 ဖွံ့ဖြိုးမှုမိတ်ဖက်များ
•	 တိုင်းရင်းသားကျန်းမာရေးအဖွဲ့များ - အစိုးရမဟုတ်သည့်အဖွဲ့အစည်းများ - ပုဂ္ဂလိကကျန်းမာရေးစောင့်ရှောက်သူများ
•	 ကျန်းမာရေးစောင့်ရှောက်မှုအကောင်အထည်ဖော်နေသည့်အဖွဲ့အစည်းများအကြား 
ဟန်ချက်ညီ ပေါင်းစည်းမှု အသွင်ရရှိရေးကို ရည်မှန်းပါသည်။

မဟာဗျူဟာများ

အခြေခံအကျဆုံးသော မရှိမဖြစ် ကျန်းမာရေးစောင့်ရှောက်မှုများကို နိုင်ငံသူ၊နိုင်ငံသားအားလုံး ရယူသုံးစွဲနိုင်စွမ်း ရှိရေးအတွက် 
ကျန်းမာရေးနှင့် အားကစားဝန်ကြီးဌာနအနေဖြင့် မြို့ နယ်အဆင့်တွင် ကျန်းမာရေးစောင့်ရှောက်မှု အဆင်သင့်ဖြစ်ရေးအတွက် ရင်းနှီးမြှု
ပ်နှံမှုများပြုလုပ်ရမည်ဖြစ်သလို စောင့်ရှောက်မှုအဆင့်တိုင်းအတွက် ကျန်းမာရေး စနစ် ကြံ့ခိုင်ရေးကိုလည်း ပြုလုပ်ရမည် ဖြစ်ပါသည်။ 
ကျန်းမာရေးဝန်ဆောင်မှုကို အားလုံးတပြေးညီ စံမီရရှိရေးအတွက် ပြည်သူ့ဝန်ဆောင်မှုကဏ္ဍပြင်ပမှ ကျန်းမာရေး စောင့်ရှောက်မှု 
အဖွဲ့အစည်းများနှင့် စေ့စပ်ညှိနှိုင်းမှုများကိုလည်း တက်ကြွစွာဆောင်ရွက်ရန်လိုပါသည်။ အောက်ဖော်ပြပါပုံဖြင့် အမျိုးသား ကျန်းမာရေး 
စီမံကိန်း သဘောတရားမူဘောင်ကို မြင်နိုင်ပါသည်။

ဒေသန္တရနှင့် ပထဝီသွင်ပြင်အရ ဦးစားပေးသတ်မှတ်ခြင်း – 
အမျိုးသား ကျန်းမာရေး စီမံကိန်းသည် လက်ရှိ စွမ်းဆောင် 
နိုင်စွမ်းများပေါ်အခြေခံ၍ အခြေခံအကျဆုံးသော မရှိမဖြစ် 
ကျန်းမာရေးစောင့်ရှောက်မှုများကို နိုင်ငံနှင့်အဝှမ်း 
ပေးစွမ်းနိုင်အောင် လုပ်ဆောင်မည်ဖြစ်သည်။ ထိုသို့ 
လုပ်ဆောင်ရာတွင် ကျန်းမာရေး ဝန်ဆောင်မှုများပေးအပ်ရန် 
အဆင်သင့်မဖြစ်သေးသည့် လိုအပ်ချက်အကြီးမားဆုံးသော 
မြို့ နယ်များကို ဦးစားပေးဖြည့်ဆည်း၍ ရင်းနှီးမြှုပ်နှံသွားရန် 
လိုအပ်ပေသည်။ မည်သည့်နေရာကို ဦးစားပေး ဖြည့်ဆည်းရ 
မည်နည်းဆိုသည့် မေးခွန်းအတွက် ဓမ္မဓိဌာန်ကျသည့် 
စံသတ်မှတ်ချက်များပေါ် အခြေခံရမည် ဖြစ်သည်။ 
ထို့အတွက် အစိုးရ-ပုဂ္ဂလိက ကျန်းမာရေးကဏ္ဍတို့မှ 
ရရှိသည့် သတင်းအချက်အလက် များပေါ်မူတည်၍ 
တွက်ချက်ဖော်ထုတ်ထားသော အညွှန်းကိန်းအချို့ကို 
သုံးစွဲပါမည်။ ကျန်းမာရေး သွင်းအားစု အမှတ်ပေး 
အညွှန်းကိန်းသည် မြို့ နယ်တစ်ခုအတွင်း ရှိနေသည့် 
ကျန်းမာရေးဆိုင်ရာ အခြေခံအဆောက်အဦများနှင့် 
လူ့အရင်းအမြစ်များကို အကျယ်အဝန်းအရ လူဦးရေအရ 
တွက်ချက်ပြီး စံသတ်မှတ်ချက်နှင့် နှိုင်းယှဉ်အမှတ်ပေးအကဲဖြတ်ပါသည်။ ကျန်းမာရေး ရလဒ် အမှတ်ပေး အညွှန်းကိန်းသည် မြို့ နယ် 
တစ်ခု၏ အဓိက ကျန်းမာရေးဆိုင်ရာ စွမ်းဆောင်ရည် အညွှန်းကိန်းအချို့ ကို ရွေးချယ် ရမှတ်တွက်ချက်ပြီး စံနှုန်းတစ်ခုဖြင့် နှိုင်းယှဉ် အကဲ 
ဖြတ်ခြင်းဖြစ်သည်။ စံနှုန်းများကို ဒေသတွင်းလိုအပ်ချက်နှင့်အညီ လွယ်ကူစွာ ပြောင်းလဲသုံးစွဲ၍ ရပါသည်။ ထိုအညွှန်းကိန်းများသည် 
ရရှိလာသည့် သတင်းအချက်အလက် တိကျခိုင်မာလေလေ ပိုမိုအားကောင်းလေဖြစ်ပေသည်။ ထိုအညွှန်းကိန်းများအရ ဦးစားပေး 
ရင်းနှီးမြှုပ်နှံရန် လိုအပ်သည့် မြို့ နယ်စာရင်းထဲမှ အမှန်တကယ် ရင်းနှီးမြှုပ်နှံမည့် မြို့ နယ်များကို ကျန်းမာရေးဆိုင်ရာ ဘဏ္ဍာငွေရ 
ရှိနိုင်မှုအပေါ်၊ အခြား စွမ်းအားစုများရရှိနိုင်မှုအပေါ် မူတည်၍ နှစ်အလိုက်ရွေးချယ်သွားမည် ဖြစ်ပါသည်။

ကျန်းမာရေးစောင့်ရှောက်မှုလုပ်ငန်းများ ဦးစားပေးသတ်မှတ်ခြင်း – အခြေခံအကျဆုံးသော မရှိမဖြစ် ကျန်းမာရေးစောင့်ရှောက်မှုများ 
ဟူသည်မှာ ၂ဝ၂ဝ-၂၁ ဘဏ္ဍာနှစ်တွင် အားလုံးအတွက် တပြေးညီ ရရှိနိုင်ရန် ကတိကဝတ်ပြုထားမည့် လုပ်ငန်းများဖြစ်ပြီး 
စောင့်ရှောက်မှုများကို အချိန်နှင့်အမျှ တိုးမြှင့်ပေးနိုင်ရန် မျှော်လင့်ထားသည်။ ထိုသို့သော ကျန်းမာရေးစောင့်ရှောက်မှု 
လုပ်ငန်းအစုအဝေးကို ဖော်ထုတ်ခြင်းသည် ငွေကြေးတတ်နိုင်စွမ်းနှင့် စောင့်ရှောက်မှုပေးနိုင်စွမ်းတို့ပေါ်အဓိက မူတည်နေ၏။ 
ထိုအစုအဝေးထဲ မပါဝင်သည့် ကျန်းမာရေးစောင့်ရှောက်မှုဆိုသည်မှာ အဆိုပါကျန်းမာရေးစောင့်ရှောက်မှုကို မပေးနိုင်ပါဟု 
ငြင်းဆန်ခြင်းမျိုးမဟုတ်ပဲ လတ်တလောအနေဖြင့် အားလုံးအတွက် ကတိကဝတ်ပြုထားသည့် စောင့်ရှောက်မှု အစုအဝေးထဲတွင် 
မပါဝင်သေးခြင်းသာဖြစ်သည်ဟု အဓိပ္ပါယ်ရပေသည်။ အဆိုပါ ကျန်းမာရေးစောင့်ရှောက်မှု အစုအဝေးကိုလည်း ဓမ္မဓိဌာန်ကျသည့် 
စံပေတံများဖြင့် သတ်မှတ်ဖော်ထုတ်လျှက်ရှိရာတွင် မြို့ နယ်အဆင့်နှင့်အောက်ဒေသများတွင် အမှန်တကယ် ပေးနိုင်စွမ်းရှိသော 
ပဏာမကျန်းမာရေးစောင့်ရှောက်မှု၏ အခန်းကဏ္ဍကို အလေးပေး၍ လူထုအတွင်း စတင်နိုင်စွမ်းကို ဦးစားပေးပါသည်။

မြို့ နယ်အဆင့် လက်တွေ့စီမံကိန်းရေးဆွဲခြင်း – အမျိုးသား ကျန်းမာရေးစီမံကိန်း၏ ပန်းတိုင်ကို ရောက်ရှိရေးအတွက် အားလုံးပါဝင်သော 
ဒေသိယ စီမံကိန်းများသည် မရှိမဖြစ်လိုအပ်ပေသည်။ အဆိုပါစီမံကိန်းများကို ရေးဆွဲရာတွင် မည်သူက မည်သည့်နေရာတွင် 
မည်သည့် ကျန်းမာရေးစောင့်ရှောက်မှုများကို မည်သို့ လုပ်ဆောင်နေသည်ဆိုသော ပစ္စက္ခအခြေအနေကို ကောင်းစွာနားလည်သိရှိပြီး 
လိုအပ်ချက်များနှင့် မည်သို့မည်ပုံ ဖြည့်ဆည်းမည်ဆိုခြင်းများကို ထည့်သွင်းစဉ်းစားပြီး အမျိုးသား ဒေတာဘေ့စ် သတင်းအချက်အလက် 
စနစ်တခုကို တည်ထောင်ကာ စဉ်ဆက်မပြတ် အချက်အလက်များ ဖြည့်ဆည်းရင်း စနစ်၏ အဆင့်တိုင်းတွင် စောင့်ကြပ်ကြည့်ရှုနိုင်ရန် 
ဖန်တီးပေးထားရမည်ဖြစ်သည်။ ထို သတင်းအချက်အလက်များကို သုံးစွဲခြင်းဖြင့် မြို့ နယ်အဆင့် ကျန်းမာရေးစောင့်ရှောက်သူများက 
စံမီ စောင့်ရှောက်မှုအရည်အသွေးဖြစ်စေရေး အတွက် လိုအပ်ချက်များကို ဖြည့်ဆည်းသွားနိုင်ရန် လက်တွေ့ကျသည့် စီမံကိန်းများကို 
ရေးဆွဲပြီး ကုန်ကျစရိတ်ကိုပါ တွက်ချက်နိုင်ပေလိမ့်မည်။ မြို့ နယ်အဆင့်စီမံကိန်းများသည် ပြည်နယ်၊ တိုင်းဒေသကြီးအဆင့်နှင့် 
ပေါင်းစပ်ညှိနှိုင်းရင်း ကျန်းမာရေးဆိုင်ရာသွင်းအားစုများပေါ်မူတည်ကာ ဦးစားပေးအဆင့်သတ်မှတ်ရန်လိုပေသည်။ ထိုကိစ္စအားလုံးသည် 
အမျိုးသားအဆင့် လမ်းညွှန်ချက်များနှင့် ပုံစံများကို တပြေးညီအသုံးပြုမည့်  အားလုံးပါဝင်သော မြို့ နယ်ကျန်းမာရေးစီမံကိန်း  
ဖြစ်လာပြီး နိုင်ငံနှင့်အဝှမ်း အချိန်နှင့်တပြေးညီ ဖော်ထုတ်ရေး ဆွဲပါမည်။ အဆိုပါ အားလုံးပါဝင်သော မြို့ နယ်ကျန်းမာရေးစီမံကိန်းများ၏ 
လက်တွေ့အကောင်အထည်ဖော်မှုနှင့် ဘဏ္ဍာငွေကြေးဆိုင်ရာ ကိစ္စရပ်များကို ပံ့ပိုးကူညီ ကြီးကြပ်ရန်အတွက် သက်ဆိုင်ရာ ပြည်နယ်နှင့် 
တိုင်းဒေသကြီးများက အရေးပါသော အခန်းကဏ္ဍမှ ပါဝင်ပေမည်။

လက်တွေ့အကောင်အထည်ဖော်ဆောင်မှု

အမျိုးသား ကျန်းမာရေး စီမံကိန်းကို အသေးစိတ် အကောင်အထည်ဖော်ရန် နှစ်အလိုက် စီမံကိန်းများအဖြစ် အသွင်ပြောင်းပြီး အနီးကပ် 
စောင့်ကြပ်ကြည့်ရှုသွားမည် ဖြစ်သည်။ အားကောင်းသော စောင့်ကြပ်ကြည့်ရှုသုံးသပ်မှု မူဘောင်ကို ဖော်ထုတ်၍ စီမံကိန်း အကောင် 
အထည်ဖော်ခြင်းဆိုင်ရာ သုတေသနများကို အဓိကနေရာမှ ထည့်သွင်းကာ စီမံထားသည့်အတိုင်း အကောင်အထည်ဖော်နိုင်စွမ်းရှိမရှိ နှင့် 
လမ်းကြောင်းသွေဖည်ခြင်း ရှိခဲ့လျှင် လမ်းမှန်တည့်ပေးနိုင်သည့် အစီအမံများကိုပါ ဖော်ထုတ်ပါမည်။

ချက်ခြင်းလက်ငင်း အကောင်အထည်ဖော်ရမည်ကိစ္စရပ်များမှာ-
•	 အခြေခံ အကျဆုံးသော မရှိမဖြစ် ကျန်းမာရေးစောင့်ရှောက်မှု လုပ်ငန်းအစုအဖွဲ့ကို အတည်ပြုဖော်ထုတ်ခြင်း
•	 အမျိုးသား ကျန်းမာရေး စီမံကိန်း အကောင်အထည်ဖော်ရေး ကုန်ကျစရိတ် တွက်ချက်ခြင်း
•	 ဦးစားပေးရင်းနှီးမြှုပ်နှံရမည့် မြို့ နယ်စာရင်းပြုစုခြင်း
•	 အမျိုးသား ကျန်းမာရေး စီမံကိန်း စောင့်ကြပ် ကြည့်ရှု သုံးသပ်မှု မူဘောင် ဖော်ထုတ်ခြင်း
•	 စီမံကိန်းလုပ်ငန်းများ လက်တွေ့အကောင်အထည်ဖော်ခြင်းဆိုင်ရာ သုတေသနကို စနစ်တကျလုပ်ဆောင်ခြင်း
•	 မြို့ နယ်အဆင့် ကျန်းမာရေးစောင့်ရှောက်မှုလုပ်ငန်းများ လွှမ်းခြုံမှု ဆန်းစစ်ခြင်းဆိုင်ရာ အမျိုးသားအဆင့် ချဉ်းကပ်မှုကို ပြင်ဆင်ခြင်း
•	 အားလုံးပါဝင်သည့် မြို့ နယ် ကျန်းမာရေး စီမံကိန်း ဆိုင်ရာ အမျိုးသားအဆင့် မူဘောင်နှင့် စံများပြုစုခြင်း
•	 ကျန်းမာရေးစနစ် အားကောင်းကြံ့ခိုင်ရန် လတ်တလောလိုအပ်ချက်များကို ဖော်ထုတ်ခြင်း စသည်တို့ဖြစ်သော်လည်း 

ထိုလုပ်ငန်းစဉ်များသာ ဆောင်ရွက်မည်ဟု ဘောင်ခတ် ကန့်သတ်ထားခြင်း မရှိပါချေ။

စနစ်များကို တည်ဆောက်ခြင်း – မြို့ နယ်နှင့် အောက်အဆင့်များတွင် အခြေခံ အကျဆုံးသော မရှိမဖြစ် ကျန်းမာရေးစောင့်ရှောက်မှုများ 
ပေးစွမ်းရန်အတွက် ကောင်း မွန် စွာ လည်ပတ်နေသည့် ကျန်းမာရေးစနစ် ရှိရမည်ဖြစ်ပေသည်။ သွင်းအားစုများ၊ လုပ်ငန်းဆောင်တာများ၊ 
ကျန်းမာရေးစောင့်ရှောက်သူတို့၏ အမူအကျင့်များ အားလုံး ဟန်ချက်ညီနေမှသာ စောင့်ရှောက်မှုပေးရန် အဆင်သင့်ဆိုသည့် 
အနေအထားတစ်ရပ် ရယူပိုင်ဆိုင်နိုင်ပါလိမ့် မည်။ ထို့အတွက် ကျန်းမာရေးစနစ်ကို အဆင့်အားလုံးတွင် ကောင်းစွာ လည်ပတ်နေရေး 
အတွက် ရင်းနှီးမြှုပ်နှံမှုများ ပြုလုပ်ရပါမည်။ ဆိုလိုသည်မှာ အဓိက ဒေါက်လေးတိုင်ဖြစ်သည့် လူ့စွမ်းအားအရင်းအမြစ်၊ အခြေခံ 
အဆောက်အဦ၊ ကျန်းမာရေးစောင့်ရှောက်မှု ပေးခြင်း နှင့် ကျန်းမာရေး ဆိုင်ရာ ဘဏ္ဍာရေးကဏ္ဍတို့ကို အားကောင်းတောင့်တင်းအောင်ေ
ဆာင်ရွက်ခြင်း ဖြစ်သည်။

လူတိုင်းလက်လှမ်းမီ ကျန်းမာရေး လွှမ်းခြုံမှုအတွက် ဘဏ္ဍာရေးကဏ္ဍကို ထင်ဟပ်ဖော်ပြနိုင်သည့် ရှင်းလင်းသော ကျန်းမာရေးဆိုင်ရာ 
ဘဏ္ဍာရေး မဟာဗျူဟာကို ရေးဆွဲပြုစုပြီး ဝင်ငွေပေါ်မူတည်သည့် လူတန်းစားအလွှာများကြား စံမီကျန်းမာရေးစောင့်ရှောက်မှုကို 
ငွေကြေး အခက်အခဲမရှိ ရယူသုံးစွဲနိုင်ရေးအတွက် အားစိုက်ဆောင်ရွက်သွားပါမည်။

အထောက်အပံ့ ရပ်ဝန်း – အမျိုးသား ကျန်းမာရေးစီမံကိန်းကို အောင်မြင်စွာ အကောင်အထည်ဖော်နိုင်ရန် အားကောင်းသည့် 
အထောက်အပံ့ ရပ်ဝန်းလိုအပ် ပါ သည်။ အထောက်အပံ့ ရပ်ဝန်းဟူသည် လိုအပ်သော မူဝါဒများ၊ ထိန်းချုပ်မှုများ၊ စောင့်ကြည့်မှုများ၊ 
တာဝန်ခံမှုများ၊ ရလာဒ်အခြေပြု ဆုံး ဖြတ်ချက်များ နှင့် ကျင့်ဝတ်တရားဆိုင်ရာ ကျင့်ထုံးများ အစရှိသဖြင့် ဖြစ်ပါသည်။

လူထုပါဝင်ပူးပေါင်းမှု – လူတိုင်းလက်လမ်းမီ ကျန်းမာရေး စောင့်ရှောက်မှု ပေးစွမ်းနိုင်ရန် အဆင်သင့်ဖြစ်ရေး သည် အမျိုးသား 
ကျန်းမာရေး စီမံကိန်း (၂ဝ၁၇-၂ဝ၂၁) ၏ အဓိက ကိစ္စရပ်ဖြစ်သော်လည်း ပြည်သူလူထု၏ အခန်းကဏ္ဍကို လျစ်လျှူရှုထားရန် 
မဖြစ်နိုင်ပါ။ အမျိုးသား ကျန်းမာရေး စီမံကိန်းတွင် ပြည်သူလူထု၏ ပူးပေါင်းပါဝင်မှုနှင့် ကျန်းမာရေးစောင့်ရှောက်မှုလုပ်ငန်းများအပေါ် 
တောင်းဆိုမှုများကို ကူညီဖော်ထုတ်ရန် အလေးထားပြီး အဓိကအားဖြင့် အခြေခံအကျဆုံးသော မရှိမဖြစ် ကျန်းမာရေးစောင့်ရှောက်မှု
များအပေါ် အလေးဂရုထားမည်ဖြစ်သည်။ ပြည်သူ့အသံများနှင့် လူထုတာဝန်ယူမှုများကို ထည့်သွင်းခြင်းအားဖြင့် ကျန်းမာရေးစနစ်၏ 
တုံ့ပြန်မှုများ ပိုမို အားကောင်းလာစေပါမည်။

အမျိုးသားကျန်းမာရေး စီမံကိန်း (၂ဝ၁၇-၂ဝ၂၁)


